Lesona faha-22 : Mpaminany sy faminaniana/Fahitana sy nofy
Misy firoboroboana mampiahiahy ny fahalianan’izao tontolo izao amin’ireo fisehoan-javatra mihoatra ny herin’olombelona ankehitriny. Manoloana ireo fihaikana sy olana eo amin’ny fiainana dia mitady vahaolana avy amin’ny hery hafa ny olona. Mitodika amin’ireo mpanandro, mpandalina momba ny hery miafin’ny saina sy ireo antsoiny hoe mpaminany izy ireo.

Ny tanjon’i Satana dia ny haneho faminaniana sandoka. Efa nampitandrina mazava i Jesosy fa hanao izany i Satana. Ao amin’ny Matio 24:24, dia hoy Izy, “Fa hisy Kristy sandoka sy mpaminany sandoka hitsangana ka haneho famantarana lehibe sy fahagagana, ary raha azo atao, na dia ny olom-boafidy aza dia hofitahiny.” Efa nahita vola 1 500 Ariary sandoka ve ianao?  Azo antoka fa tsia! Ny zavatra sandoka rehetra dia natao mba hitovy araka izay azo atao amin’ny tena izy.
Amin’ny alalan’ny fandalinana fatratra ny fanomezam-pahasoavan’ny faminaniana ara-Baiboly ihany no hahafahantsika mamantatra ny hosoka ka mandray ny tena izy.

1. Iza no nirahin’i Kristy ho solontenany taorian’ny niakarany tany an-danitra? Jaona 14:16,26.

Mpananatra hafa; ny Fanahy Masina.

2. Inona no fanomezana izay omen’ny Fanahy Masina mba hanampiana ny fiangonana eo amin’ny fitoriana ny filazantsara amin’izao tontolo izao? Efesiana 4:11.

Ny sasany ho apôstôly, ary ny sasany ho mpaminany, ary ny sasany ho evanjelisita, ary ny sasany ho mpiandry sy mpampianatra.
3. Hatramin’ny oviana no hisian’ny fanomezam-pahasoavan’ny faminaniana ao amin’ny fiangonana? Efesiana 4:12,13.

Mandra-pahatongantsika rehetra ho amin’ny firaisan’ny finoana sy ny fahalalana tsara ny Zanak’Andriamanitra, ka ho lehilahy lehibe, mahatratra ny ohatry ny halehiben’ny fahafenoan’i Kristy.

4. Inona no teny fikasana omen’Andriamanitra ny fiangonany izay miandry ny fiavian’i Kristy? I Korintiana 1:7.
Ka dia tsy latsaka amin’ny fanomezam-pahasoavana rehetra ianareo, miandry ny fisehoan’i Jesosy Kristy Tompontsika.

5. Inona ireo toetoetra roa ambaran’Andriamanitra ao amin’ny bokin’ny Apokalypsy mba hanoritana ny fiangonany amin’ny andro farany? Apokalypsy 12:17.
Izay mitandrina ny didin’Andriamanitra sy mintana ny filazana an’i Jeosy.

6. Ahoana no amaritan’ny Baiboly ny “filazana an’i Jesosy”? Apokalypsy 19:10.

Ny fanahin’ny faminaniana.

Rehefa tonga mba hitondra hafatra ho an’i Jaona ilay mpitondra hafatry ny lanitra, dia niankohoka mba hanompo azy ilay apôstôly lahiantitra. Noraran’ilay anjely anefa izy, ary nohazavainy azy fa irak’i Jesosy izy, mba hanome azy ny fanomezam-pahasoavan’ny faminaniana na ny fanahin’ny faminaniana. (Vakio ihany koa ny Apokalypsy 22: 8,9). Ny Apokalypsy 12:17 dia manambara fa ny fanomezam-pahasoavan’ny faminaniana, na ny filazàna an’i Jesosy, dia homena indray ho an’ny fiangonan’Andriamanitra amin’ny andro farany.
7. Inona no ampianarin’ny Baiboly mikasika ny fahamarinan’ny faminaniana marina? Jeremia 28:9.

Raha tanteraka ny teniny, dia ho fantatra ho mpaminany nirahin’i Jehova tokoa izy.

Amin’ireo faminaniana tsy misy fepetra, izany hoe sy miankina amin’ny safidin’olombelona ny fahatanterahany, dia marina 100% izay voalazan’ny mpaminany. Ireo milaza fa “mpaminany” amin’izao vaninandro iainantsika izao dia tsy afaka mihitsy eo amin’io fizahan-toetra io. Mety hisy fanambarany sasantsasany izay tanteraka ihany, kanefa ny ankamaroany dia tsy tanteraka na oviana na oviana.
8. Ahoana kosa raha toa marina ny tenin’ny mpaminany iray, kanefa mitarika ny olona hanalavitra ny fahamarinan’ny Soratra Masina? Deoteronomia 13:1-4.

Aza mihaino ny tenin’izany mpaminany na mpanonofy izany.
Ny tena fanomezam-pahasoavan’ny faminaniana dia tsy mampanalavitra ny Baiboly fa mitondra antsika hiverina aminy. Ny Baiboly no ambony indrindra mandrakariva. Izany no hany fototra tokana iorenan’ny foto-pinoana.
9. Araka ny voambaran’ny Baiboly, dia manao ahoana ny fifandraisan’ny mpaminany amin’i Jesosy? I Jaona 4:2.

Ny fanahy rehetra izay manaiky fa efa tonga tamin’ny nofo Jesosy Kristy no avy amin’Andriamanitra.

10. Inona no ifandraisan’ny tena fanomazam-pahasoavan’ny faminaniana sy ny lalàn’Andriamanitra? Isaia 8:20.
Ho ain’ny lalàna sy ny teni-vavolombelona ihany! Raha tsy miteny araka izany teny izany izy, dia olona izay tsy iposahan’ny fahazavan’ny maraina.

Ireo mpaminany rehetra ao amin’ny Baiboly dia manandratra ny lalàn’Andriamantra. Elisa dia niantso ny Israely hiala tamin’ny fanompoan-tsampy ka hiverina amin’Andriamanitra. I Nehemia dia nitory ny fanavaozna teo amin’ny fitandremana ny Sabata. I Jaona Mpanao Batisa dia nanameloka ny fijangajangan’i Heroda.
11. Ahoana no anoritan’ny Baiboly ny mpaminany eo am-pahitana fahitàna? Daniela 10:17.

Ary tamin’izay dia tsy nisy hery nitoetra tato amiko intsony, na nisy aina sisa tato amiko.

Mazàna ireo mpaminany ao amin’ny Baiboly dia nanandrana fisehoan-javatra mihoatra ny herin’olombelona tamin’ny fotoana nandraisany fahitàna. Matetika dia niato ny fisefoan’izy ireo nandritra izany fotoana izany. Andriamanitra no nihazona ny fahavelomany.
12. Inona no ambaran’i Jesosy amintsika mikasika ny fomba hanavahantsika ny tena fanomezam-pahasoavan’ny faminaniana sy ny sandoka? Matio 7:15-17,20.

Ny voany no hahafantaranareo azy.

13. Aiza no ahitantsika ny tena fanomezam-pahasoavan’ny faminaniana ankehitriny? I Korintiana 12:28.
“Ary Andriamanitra efa nanendry ny sasany teo amin’ny fiangonana...”

Rehefa fantatsika ny fiangonan’Andriamanitra izay mitandrina am-pahatokiana ny didiny, dia tokony hofantarintsika ihany koa ny fisian’ny fanomezam-pahasoavan’ny faminaniana ao amin’izany fiangonana izany. Koa satria anisan’ny fanomezam-pahasoavana omen’Andriamanitra ny fiangonany amin’ny andro farany ny faminaniana, dia tokony hampoizintsika ny hahita izany ao anatin’ny fiangonana. Ny fanomezam-pahasoavan’ny faminaniana dia tsy foto-pinoana mifanohitra amin’ny Baiboly, fa iray amin’ireo fanomezam-pahasoavana izay ambaran’Andriamanitra fa hitoetra ao amin’ny fiangonana. Mahafaly tokoa ny mahafantatra fa ankehitriny Andriamanitra dia manana fiangonana izay mitandrina ny didiny eto an-tany. Iray amin’ireo toetra amantarana ny fiangonana marina izany (Apokalypsy 12:17;19:10). Ny Advantista Mitandrina ny Andro Fahafito dia mino fa Andriamanitra dia nanome ny tena fanomezam-pahasoavan’ny faminaniana tamin’ny alalan’ny fiainana sy ny fampianaran’i Ellen G. White, izay niaina tao amin’ny fianakaviana tsotra tao Gorham, any Maine. Fony izy mbola zaza dia nisy loza nahatsiravina nanjo azy, ka tsy afaka nanohy ny fianarany izy. Ny fiheverany ny tenany izany dia ilay “malemy indrindra amin’ny malemy.” Tamin’ny fahatanorany dia niseho taminy tamin’ny alalan’ny fahitana sy nofy Andriamanitra. Noraketiny an-tsoratra ireo hafatr’Andriamantra mba hanoroana hevitra ny fiangonan’Andriamanitra. Ny boky nosoratany mikasika ny fahasalamana sy ny fanabeazana dia fanta-daza ankehitriny. Ireo pejy an’arivony nosoratany momba an’i Jesosy dia tena harena ara-panahy. Ireo boky nosoratany toy ny Ny dia ho eo amin’i Kristy, Hery Mifanandrina, Ilay Fitiavana mandresy,  dia an-tapitrisany no efa natonta. I Ellen G. White dia vehivavy nanetry tena izay nanandratra an’i Kristy ary nitarika mandrakariva ireo mpamaky ny asasorany hiverina amin’ny Baiboly.  Nanambara izy fa ny asasorany dia “fahazavana kely mitaona ny olona ho eo amin’ilay fahazavana lehibe [ny Baiboly].”
14. Inona no antony nanomezan’Andriamanitra antsika ny fanomezam-pahasoavan’ny faminaniana? Inona no vokatry ny fanarahana ny torohevitry ny mpaminany? II Tantara 20:20.

Minoa an’i Jehovah Andriamnitratreo, dia ho tafatoetra ianarao; minoa ny mpaminainy, dia hambinina ianareo.
Nomen’Andriamanitra ho an’ny fiangonany ny fanomezam-pahasoavan’ny faminaniana mba hahasoa antsika. Ny fanarahana ireo toromarik’Andriamanitra dia mitondra fifaliana lehibe kokoa eo amin’ny fiainantsika. Ny fanekena ny fahendren’ny lanitra dia miaro antsika amin’ny harerahan’ny fo sy ny ahiahy. Ny hafatry ny mpaminany dia fitahian’ny lanitra ho an’ny fiainantsika.
